
ABSTRAK 

 

Kajian ini bertujuan untuk mengkaji hubungan antara amalan ciri pengajaran dan pembelajaran 
STEM guru terhadap tahap penguasaan matematik murid Tahun 5. Reka bentuk kajian yang 
digunakan melibatkan kajian kuantitatif yang disokong dengan kajian kualitatif. Satu set soal 
selidik Ciri Pengajaran dan pembelajaran STEM (CPSTEM) yang mengandungi 7 konstruk 
yang terdiri daripada 7 ciri pengajaran dan pembelajaran STEM digunakan untuk mengenal 
pasti tahap pengamalan pengajaran dan pembelajaran STEM dalam kalangan guru matematik. 
Seramai 73 orang guru matematik sekolah kebangsaan di daerah Kuala Selangor telah dipilih 
sebagai responden kajian menggunakan teknik pensampelan rawak mudah di mana 73 guru 
matematik dipilih daripada 90 orang guru matematik di Kuala Selangor. Kaedah temu bual 
digunakan untuk meneroka dengan lebih mendalam berkaitan pengamalan ciri pengajaran dan 
pembelajaran STEM dalam kalangan murid Tahun 5. Analisis statistik melibatkan skor min, 
peratusan, ujian ANOVA satu-hala dan analisis korelasi Pearson digunakan untuk menjawab 
empat persoalan kajian. Manakala persoalan yang kelima dijawab dengan menggunakan 
analisis deskriptif. Secara keseluruhannya, dapatan kajian menunjukkan terdapat hubungan 
positif (r = 0.536) yang signifikan antara amalan ciri pengajaran dan pembelajaran STEM guru 
terhadap tahap penguasaan matematik murid. Hasil kajian juga mendapati tahap pengamalan 
ciri pengajaran dan pembelajaran STEM guru matematik berada pada tahap yang sederhana. 
Keputusan ujian ANOVA dalam kajian ini mendapati terdapat perbezaan yang signifikan (p < 
0.05) antara amalan ciri pengajaran dan pembelajaran STEM guru di dalam bilik darjah 
terhadap tahap penguasaan matematik murid Tahun 5. Walau bagaimanapun, dapatan kajian 
juga menunjukkan tahap penguasaan matematik murid sekolah kebangsaan berada pada tahap 
yang baik. Hasil kajian ini membuktikan bahawa guru matematik sekolah kebangsaan masih 
perlu mempertingkatkan pengajaran dan pembelajaran STEM dengan mematuhi saranan oleh 
pihak Kementerian Pendidikan Malaysia. Kesimpulannya, kajian ini menunjukkan bahawa 
pengamalan ciri pengajaran dan pembelajaran STEM yang konsisten dalam bilik darjah mampu 
meningkatkan pencapaian murid yang lebih baik dalam matematik. Implikasi kajian ini ialah 
pengamalan ciri pengajaran dan pembelajaran STEM merupakan elemen yang perlu diberi 
perhatian oleh warga pendidik dalam usaha meningkatkan pencapaian murid dalam matematik.  

THE RELATIONSHIP OF TEACHING AND LEARNING STEM 
CHARACTERISTICS PRACTICES AMONG TEACHER AND 

 LEVEL OF MATHEMATICS MASTERY OF YEAR 
 FIVE STUDENTS 

 

 

ABSTRACT 

 

 

This study aims to investigate the relationship between teachers' teaching and learning STEM 
characteristics practises on the year 5 pupils' level of mathematics mastery. In order to address 
the research objectives and hypotheses, a research design involves quantitative research 
supported by qualitative research was adopted. A set of teaching and learning STEM 
characteristics questionnaire (CPSTEM) contains 7 constructs consisting of 7 teaching and 
learning STEM characteristics was used to identify the level of teaching and learning STEM 
practice among the mathematics teachers. 73 mathematics teachers from primary school in 
Kuala Selangor were chosen as respondents using random sampling technique where 73 
mathematics teachers were selected from 90 mathematics teacher in Kuala Selangor. The 
interview method was used to explore more deeply related to the teaching and learning STEM 
characteristics practises among year 5 pupils. Statistical analysis including mean score, 
percentage, one-way ANOVA test and Pearson correlation analysis was used to address four 
research questions. While the fifth research question was addressed using a descriptive analysis. 
Overall, the findings of the study indicate that there is a significant positive relationship (r = 
0.536) between the teachers' teaching and learning STEM characteristics practises on the pupils' 
level of mathematics mastery. The results of the study also found that the level of practicing 
teaching and learning STEM characteristics of mathematics teachers was at a moderate level. 
ANOVA test in this study also discovered that there are significant differences (p < 0.05) 
between the teachers' teaching and learning STEM characteristics practises and the level of 
mathematics mastery of year 5 students. However, the findings also found that the level of 
mathematics mastery of primary school students is at a good level. In conclusion, this study 
shows that the consistent teaching and learning STEM characteristics practises in the classroom 
can improve pupils’ achievement in mathematics. The implication of the study is that the 
teaching and learning STEM characteristics practises is an important element that need 
attention to improve pupils’ achievement in Mathematics. 

BAB 1 

 

 

 

PENDAHULUAN 

 

 

 

1.1 Pengenalan 

 

Antara agenda utama yang diberi penekanan dalam Pelan Pembangunan Pendidikan 

Malaysia (PPPM) 2013-2025 ialah pengintegrasian pendidikan Sains, Teknologi, 

Kejuruteraan, dan Matematik (STEM) dalam bilik darjah (Kementerian Pendidikan 

Malaysia, 2012). Pendidikan STEM ini bukan sahaja menjadi sebutan di dalam negara, 

malah di negara-negara maju juga sedang hangat membahaskan keperluan pendidikan 

STEM dalam sistem pendidikan di negara mereka. STEM mula hangat diperkatakan 

apabila presiden Amerika Syarikat membahas berkenaan kepentingan STEM dan 

keperluan menghasilkan guru STEM dalam ucapannya di Rumah Putih 

(Whitehouse.gov, 2011). Sejak itu, STEM mula diperkenalkan dalam sistem 

pendidikan di Amerika Syarikat dan isu berkaitan STEM mula menjadi perhatian umum 

di seluruh pelusuk dunia (Quang et al., 2015). Pelbagai negara mula cakna dan 

mengambil inisiatif untuk menerapkan STEM dalam sistem pendidikan di negara 

mereka termasuklah pihak Kementerian Pendidikan Malaysia (KPM) yang tidak ingin 

ketinggalan dalam melakukan perubahan pada sistem pendidikan di Malaysia. 

 

 Pengajaran dan Pembelajaran (PdP) yang mengintegrasikan STEM merupakan 

suatu pengajaran yang menggunakan pendekatan dalam penerokaan gabungan dua atau 

lebih komponen STEM atau gabungan antara komponen STEM dengan pengetahuan 

lain (Becker & Park, 2011). Ia memerlukan kreativiti dan kebijaksanaan guru untuk 

menggabungkan komponen STEM dalam PdP bagi menghasilkan impak yang positif 

terhadap pembelajaran murid. Pendekatan STEM menurut Bahagian Pembangunan 

Kurikulum (BPK) adalah merupakan suatu pendekatan yang melibatkan aplikasi 

pengetahuan, kemahiran dan nilai STEM untuk menyelesaikan masalah dalam 

kehidupan seharian, masyarakat dan alam sekitar (BPK, 2017). 

 

 STEM merupakan perkara yang penting ketika di era teknologi masa kini 

dengan pelbagai peralatan canggih dicipta setiap hari. Melalui penerapan elemen 

kandungan STEM dalam pengajaran dan pembelajaran, murid diberi pendedahan untuk 

menggunakan kemahiran dan peralatan berasaskan teknologi dengan cara yang betul 

dan berkesan. Selain itu, pengajaran yang menerapkan PdP STEM dapat membantu 

meningkatkan minat murid untuk belajar melalui aktiviti yang mencabar, 

menyeronokkan dan bermakna (KPM, 2017). Pendidikan STEM juga dapat 

mempersiap generasi muda untuk menghadapi cabaran abad ke-21 dan seterusnya 

berdaya saing di peringkat global (Bahagian Pembangunan Kurikulum, 2016). Modal 

insan yang mempunyai kemahiran STEM sangat diperlukan untuk memacu ekonomi 

serta memimpin pembangunan negara pada masa akan datang. Hal ini kerana STEM 

meliputi aspek yang sangat luas dalam kehidupan seharian terutama dalam bidang 

ekonomi, pembangunan, pendidikan, dan penyelidikan. 

 

 Selari dengan perkembangan dan peredaran semasa, pelbagai usaha 

dilakukan oleh kerajaan bagi memperkasa pendidikan STEM di negara kita dengan 

membina dasar-dasar baru dalam sistem pendidikan untuk menyokong STEM. Usaha 

yang dilakukan oleh pihak KPM merangkumi tiga fasa iaitu; gelombang 1 (2013-2015) 

pengukuhan kualiti pendidikan STEM, gelombang 2 (2016-2020) menarik minat dan 

kesedaran masyarakat dalam STEM, gelombang 3 (2021-2025) menganjak 

kecemerlangan STEM (KPM, 2016). Kerajaan turut memperkenalkan ciri-ciri PdP 

STEM dalam bilik darjah sebagai langkah memperkasakan pendidikan STEM di 

sekolah. Ciri PdP STEM ini merangkumi 7 pendekatan pengajaran yang boleh 

diamalkan dalam pengajaran dan pembelajaran iaitu; (i) melibatkan murid dalam 

inkuiri dan penerokaan terbuka, (ii) melibatkan murid dalam kerja berpasukan yang 

produktif, (iii) memerlukan murid mengaplikasi pemahaman kandungan STEM, (iv) 

memberi peluang murid menambah baik jawapan atau produk, (v) melibatkan murid 

mengaplikasikan kemahiran proses mereka bentuk, (vi) memerlukan murid beri 

pelbagai jawapan/penyelesaian dengan justifikasi, dan (vii) meningkatkan kepekaan 

murid kepada isu dan masalah dunia sebenar (Kementerian Pendidikan Malaysia, 

2016). Sebagai golongan pelaksana, para guru perlu berusaha untuk mengamalkan ciri 

PdP STEM ini dalam memastikan perubahan yang dilaksanakan oleh pihak KPM dapat 

dilaksanakan dengan jayanya.  

1.2 Latar Belakang Kajian 

 

Pada tahun 2017, KPM telah menerapkan elemen STEM dalam kurikulum pendidikan 

di negara kita dengan memperkenalkan pendidikan STEM di semua sekolah kerajaan 

di seluruh negara (Kementerian Pendidikan Malaysia, 2016a). Matlamat pendidikan 

STEM adalah untuk melahirkan modal insan yang berfikiran interdisiplin dan dapat 

memenuhi keperluan tenaga kerja pada masa akan datang (Wells, 2008). Pendidikan 

STEM adalah suatu pengajaran yang melibatkan integrasi reka bentuk teknologi dan 

kejuruteraan ke dalam pengajaran dan pembelajaran di sekolah (Husin et al., (2016). 

Secara umumnya, pendidikan STEM menerapkan kemahiran belajar berasaskan 

tugasan, inkuiri penerokaan dan berasaskan projek dalam mencapai objektif 

pembelajaran.  

 

Sejak kebelakangan ini, isu berkaitan STEM telah menjadi fenomena dalam 

sistem pendidikan sama ada di dalam mahupun di luar negara (Lee et al., 2019). Di 

Malaysia, Bahagian Pembangunan Kurikulum (BPK), KPM telah memperkenalkan 

pendekatan PdP STEM yang menerapkan konsep pembelajaran berasaskan integrasi 

pengetahuan, kemahiran dan nilai-nilai STEM. Guru Sains dan Matematik khasnya 

perlu memastikan pengintegrasian STEM berlaku secara berkesan dalam sesi 

pembelajaran dan bukanlah bergantung kepada teknik hafalan teori dan rumus semata-

mata (Adam & Halim, 2019). Melalui pendekatan STEM yang berkesan dan sesuai, 

masalah pencapaian pelajar yang rendah dapat dikurangkan (Bicer et al., 2015). Justeru, 

warga pendidik perlu mengambil inisiatif untuk mengkaji berkaitan pelaksanaan PdP 

STEM yang sesuai dalam bilik darjah serta memberikan kesan yang positif terhadap 

hasil pembelajaran murid (Wahono et al., 2020). 

Ramai ilmuwan dan pemimpin kerajaan percaya bahawa kurikulum yang 

melibatkan STEM sangat sesuai sama ada di peringkat sekolah rendah mahupun di 

peringkat universiti kerana ia bersifat menyeluruh (Han et al., 2016). Kurikulum yang 

melibatkan STEM ini tidak harus diabaikan walaupun pengajaran dan pembelajaran 

dilakukan secara dalam talian (PdPR). Walaupun berlaku perubahan dalam sistem 

pendidikan disebabkan penularan wabak Covid-19 ini, namun objektif dan matlamat 

untuk melahirkan generasi yang berilmu serta berkemahiran STEM pada masa akan 

datang perlu diteruskan. Oleh yang demikian, lebih banyak penyelidikan diperlukan 

untuk mengkaji apakah dan bagaimanakah ciri-ciri guru STEM yang sesuai dengan 

tindakan dalam PdP dan kesannya pada minat dan pembelajaran murid (Nagdi et al. 

2018). 

 

Beberapa inisiatif telah diambil oleh pihak KPM dalam memastikan 

pelaksanaan pendidikan STEM dapat mencapai matlamatnya dengan memberikan garis 

panduan kepada para guru. Antara garis panduan yang dikeluarkan oleh pihak KPM 

ialah ciri-ciri PdP STEM guru yang boleh diaplikasikan dalam PdP. Terdapat tujuh ciri 

PdP STEM yang dikenal pasti serta dapat digunakan oleh guru semasa melaksanakan 

PdP iaitu; (i) melibatkan murid dalam inkuiri dan penerokaan terbuka, (ii) melibatkan 

murid dalam kerja berpasukan yang produktif, (iii) memerlukan murid mengaplikasi 

pemahaman kandungan STEM, (iv) memberi peluang murid menambah baik jawapan 

atau produk, (v) melibatkan murid mengaplikasikan kemahiran proses mereka bentuk, 

(vi) memerlukan murid beri pelbagai jawapan/penyelesaian dengan justifikasi, dan (vii) 

meningkatkan kepekaan murid kepada isu dan masalah dunia sebenar (KPM, 2016). 

Pengetahuan dan kemahiran dalam melaksanakan STEM juga menjadi perkara 

asas menjamin keberkesanan pendidikan STEM ini. Dalam konteks ini, tidak semua 

guru mahir untuk merancang dan melaksanakan PdP dalam mengintegrasikan STEM 

(Bybee, 2013). Para guru perlu mengetahui ciri-ciri PdP STEM yang sesuai untuk 

diaplikasikan dalam pengajaran dan pembelajaran di dalam bilik darjah bagi 

mengoptimumkan hasil pembelajaran murid. Lebih banyak penyelidikan diperlukan 

untuk memahami apakah dan bagaimanakah ciri-ciri guru STEM ini sesuai dengan 

tindakan di bilik darjah mereka dan kesannya pada minat dan pembelajaran pelajar 

(Nagdi et al. 2018). Oleh itu, kajian dalam menentukan ciri-ciri PdP STEM yang 

berkesan terhadap hasil pembelajaran pelajar dalam subjek matematik wajar dilakukan 

bagi membantu warga pendidik memilih dan mengaplikasikan ciri PdP STEM yang 

bersesuaian sekali gus dapat membantu meningkatkan pencapaian murid dalam 

matematik. 

 

 

1.3 Pernyataan Masalah  

 

Kementerian Pendidikan Malaysia (KPM) berhasrat meningkatkan penyertaan dan 

minat murid terhadap STEM seperti yang ditekankan dalam Pelan Pembangunan 

Pendidikan Malaysia (PPPM) 2013-2025 (Kementerian Pendidikan Malaysia, 2012). 

Antara usaha yang dilakukan KPM adalah melalui pengintegrasian PdP STEM dalam 

bilik darjah (KPM, 2016). Melalui pengintegrasian PdP STEM dalam bilik darjah, 

murid lebih berminat dan berasa seronok untuk belajar serta dapat meningkatkan 

pencapaian pelajar (Fern & Matore, 2020). Elemen STEM perlu diterapkan dalam PdP 

kerana ia memberi kelebihan agar murid lebih bersedia untuk menghadapi cabaran di 

peringkat antarabangsa dan seterusnya memacu kemajuan ekonomi pada masa akan 

datang (KPM, 2016). Pengajaran dan pembelajaran yang berteraskan integrasi STEM 

juga dapat menangani masalah pencapaian matematik murid yang rendah (Fern & 

Matore, 2020). Menurut mereka, murid yang didedahkan dengan pengajaran dan 

pembelajaran berasaskan STEM mempunyai tahap pencapaian yang lebih baik jika 

dibandingkan dengan murid yang tidak mengikuti pengajaran dan pembelajaran 

berasaskan STEM. 

 

Guru yang merupakan pelaksana utama perlu memainkan peranan yang penting 

untuk memastikan keberkesanan pelaksanaan PdP STEM di peringkat sekolah. Walau 

bagaimanapun, terdapat halangan yang dihadapi oleh guru dalam merealisasikan hasrat 

ini. Salah satu halangan utama dalam pelaksanaan STEM adalah kurangnya 

pengetahuan yang mendalam berkaitan pelaksanaan PdP STEM yang berkesan dalam 

bilik darjah (Hata & Mahmud, 2020). Selain itu, penerapan STEM dalam PdP masih 

berada tahap yang tidak memuaskan disebabkan pengetahuan guru berkaitan disiplin 

STEM masih kurang dan kemahiran guru dalam melaksanakan PdP STEM masih tidak 

mencukupi (Jekri & Han, 2020). Keperluan penyelidikan berkaitan STEM secara 

berfokus pada subjek tertentu sangat diperlukan bagi membantu meningkatkan 

pengetahuan dan kemahiran guru dalam melaksanakan PdP STEM secara berkesan 

terutama di peringkat sekolah rendah (Jayarajah et al., 2014) 

 

Segelintir murid tidak meminati, tidak memahami, takut dan bimbang terhadap 

subjek Matematik kerana subjek ini dianggap susah dan mereka tidak dapat 

memahaminya (Nachiappan et al., 2016). Pembelajaran yang melibatkan STEM 

mampu menarik minat murid untuk belajar matematik dan membantu murid untuk 

memahami konsep matematik (Tek et al., 2017). Guru perlu memahami kaedah 

melaksanakan PdP STEM dengan berkesan bagi mewujudkan suasana pembelajaran 

yang seronok dan memberikan pengalaman pembelajaran yang terbaik kepada murid. 

Pembelajaran dan pengajaran STEM yang aktif dan berkualiti dapat membantu 

mewujudkan pengalaman pembelajaran yang menyeronokkan untuk murid (Chang & 

Park 2014). Kementerian Pendidikan Malaysia telah menggariskan 7 ciri PdP STEM 

yang perlu diamalkan oleh guru bagi meningkatkan keberkesanan pengajaran 

berasaskan STEM di dalam bilik darjah (KPM, 2016a). Pelaksanaan PdP STEM yang 

berkesan perlu melibatkan 7 ciri PdP STEM iaitu Inkuiri dan penerokaan terbuka, kerja 

berpasukan yang produktif, aplikasi pemahaman STEM, menambah baik jawapan atau 

produk, aplikasi kemahiran proses mereka bentuk, pelbagai penyelesaian dengan 

justifikasi, dan peka kepada isu dan masalah dunia sebenar (KPM, 2016a).  

 

Walaupun 7 ciri ini telah disebarluaskan sejak tahun 2016, namun guru masih 

cenderung menggunakan kaedah konvensional iaitu penekanan teknik hafalan 

berbanding pemahaman (Masingan & Sharif, 2019). Selain daripada kaedah 

konvensional yang digunakan oleh guru, kaedah penyampaian guru dalam pengajaran 

STEM didapati masih kurang berkesan di dalam pengajaran dan pembelajaran (Ceylan 

& Ozdilek 2015). Hasil dapatan kajian yang dijalankan oleh Ramli dan Talib (2017), 

guru masih tidak bersedia sepenuhnya untuk mengamalkan 7 ciri PdP STEM ini dalam 

bilik darjah. Keadaan ini mencetuskan kegusaran kerana sepatutnya pengamalan ciri 

PdP STEM yang berkesan berupaya menghasilkan pembelajaran yang mendalam 

berdasarkan subjek yang diajar (KPM, 2016). 

Ciri-ciri PdP STEM yang telah digariskan adalah bertujuan untuk membimbing 

guru melaksanakan PdP berteraskan STEM di dalam bilik darjah (KPM, 2016). Walau 

bagaimanapun, sejak ciri PdP STEM ini diperkenalkan dalam sistem pendidikan di 

negara kita, kajian bagi menentukan ciri PdP STEM yang paling sesuai dan berkesan 

dalam subjek matematik di peringkat sekolah rendah masih belum dikaji lagi sehingga 

hari ini. Dengan mengetahui ciri PdP STEM yang sesuai dalam pengajaran di sekolah 

rendah, ia dapat memupuk minat murid, meningkatkan penglibatan murid di dalam 

kelas, serta membantu murid meningkatkan pemahaman mereka. Kajian di peringkat 

sekolah rendah adalah sangat penting pada masa ini kerana kurikulum STEM sudah 

mula bertapak di sekolah rendah (Hata & Mahmud, 2020). Oleh itu, adalah wajar untuk 

memastikan murid di peringkat ini cukup bersedia bagi menghadapi pembelajaran di 

peringkat menengah pula. Selain itu, kajian mengenai ciri-ciri PdP STEM terhadap 

pencapaian matematik perlu diterokai agar garis panduan yang dikeluarkan oleh KPM 

ini dapat diaplikasikan dengan berkesan sekali gus dapat meningkatkan pemahaman 

dan pencapaian pelajar dalam subjek matematik.  

 

Walaupun kajian mengenai STEM di Malaysia sedang meningkat (Razali et al., 

2020), namun kajian berkaitan STEM yang kebiasaannya dilakukan oleh pengkaji 

adalah dalam pembinaan dan pembangunan modul misalnya kajian oleh Nabila (2019), 

Kasim (2019), dan Precilla (2018). Selain itu, kajian STEM yang banyak dilakukan di 

Malaysia adalah berfokus pada satu pendekatan STEM sahaja misalnya pendekatan 

Pembelajaran Berasaskan Projek yang dikaji oleh Ong et al., (2017), Hartini et al., 

(2018) dan teknik pembelajaran secara Inkuiri yang dikaji oleh Basri & Lakulu (2018). 

Tidak dinafikan telah banyak kajian yang dilakukan dalam bidang STEM, namun masih 

terdapat banyak lagi aspek yang boleh dikaji bagi memastikan hasil kajian STEM ini 

lebih komprehensif dan menyeluruh. Oleh yang demikian, pengkaji berpendapat, ada 

kewajaran bagi melakukan suatu penyelidikan yang fokus kepada amalan ciri PdP 

STEM guru dan hubungannya terhadap tahap penguasaan murid di sekolah rendah. 

 

Kajian terhadap PdP STEM banyak dilakukan oleh pengkaji di seluruh dunia 

terutamanya di Amerika Syarikat (Hensen & Gonzalez, 2014). Begitu juga kajian oleh 

Siregar et al. (2020) yang melakukan penyelidikan berkaitan aplikasi pendidikan STEM 

terhadap pencapaian. Namun demikian, kajian yang dijalankan itu tertumpu kepada 

pelajar di luar negara yang mempunyai latar belakang dan budaya yang berbeza dengan 

Malaysia. Oleh sebab itu, ini bermakna sistem pendidikan setiap negara adalah berbeza 

berdasarkan faktor-faktor tertentu. Selain itu, kajian itu juga tidak tertumpu kepada 

pembelajaran peringkat rendah. Kajian oleh Jayarajah, Saat dan Rauf (2014) 

menyatakan kebanyakan kajian yang dijalankan berkaitan STEM hanya pada konteks 

pendidikan di peringkat pengajian tinggi sahaja dan bukan pada peringkat sekolah 

rendah. Manakala dalam konteks pendidikan di Malaysia, keutamaan penyelidikan 

perlu ditekankan pada peringkat sekolah rendah kerana kajian berkaitan pendekatan 

PdP STEM di sekolah rendah masih kurang (Bunyamin, 2015). Jelas di sini bahawa 

pentingnya PdP STEM ini dari aspek kecemerlangan murid dan kajian yang lebih 

mendalam untuk menentukan sama ada PdP STEM ini memberi kesan yang baik atau 

sebaliknya dalam hasil pembelajaran murid adalah sangat diperlukan (Wahono et al., 

2020).  

 

Sejak kebelakangan ini, kepentingan menerapkan elemen STEM kepada murid 

sangat ditekankan (Thibaut et al., 2018). Namun begitu, pelaksanaan PdP dengan 

mengintegrasikan STEM merupakan sesuatu yang sangat mencabar (Czerniak & 

Johnson, 2014). Guru tidak mahir untuk mengintegrasikan STEM dalam pengajaran 

kerana mereka tidak didedahkan dengan kemahiran STEM dan ini menyebabkan guru 

memilih untuk mengajar secara tradisional iaitu berpusatkan guru (Thomas & Watters, 

2015). Melihat kepada keperluan pendidikan masa kini, adalah penting untuk 

melakukan perubahan daripada kaedah pengajaran berpusatkan guru kepada 

berpusatkan murid. Di sinilah kajian yang mendalam perlu dilaksanakan bagi 

membantu guru untuk mengamalkan ciri PdP STEM di dalam bilik darjah agar dapat 

melahirkan modal insan yang berfikiran kritis dan mampu berdaya saing di peringkat 

global. 

 

Menurut Fern dan Matore (2020), penerapan STEM dalam pembelajaran 

matematik dapat membantu pelajar memahami konsep matematik secara lebih 

mendalam dan menangani isu pencapaian matematik murid yang rendah. Peningkatan 

pencapaian matematik murid di dalam negara bukan sahaja dapat menaikkan nama 

sekolah itu sendiri, malah dapat menunjukkan tanda aras pencapaian matematik 

Malaysia di peringkat antarabangsa (Bunyamin, 2016). Laporan Kebangsaan Trends in 

International Mathematics and Science Study (TIMSS) 2019 menunjukkan pencapaian 

Malaysia berdasarkan tanda aras antarabangsa adalah pada tahap rendah berbanding 

purata antarabangsa bagi subjek Matematik (KPM, 2020). Pencapaian matematik yang 

rendah dalam TIMS adalah disebabkan kurangnya pemahaman murid dan kemahiran 

penyelesaian masalah kehidupan sebenar (Thien et al., 2016). Pemahaman dan 

kemahiran menyelesaikan masalah kehidupan sebenar dapat dipupuk dan ditingkatkan 

melalui pendekatan PdP STEM (Kasim, 2019). Di sini dapat dilihat dengan jelas 

bahawa memperkasakan pendidikan STEM dan seiring dengan pelaksanaannya dipacu 

oleh guru adalah penting demi untuk mencapai matlamat KPM bagi meningkatkan 

pencapaian matematik negara di peringkat antarabangsa dan menjadikan Malaysia 

sebagai sebuah negara maju yang mampu menghadapi cabaran dan permintaan 

ekonomi. 

 

 

1.4 Kerangka Konseptual  

 

 

 

 

 

  

 

 

 

 

Rajah 1.1. Kerangka Konseptual Hubungan STEM dalam PdP.  
Sumber: Di adaptasi daripada Ramli et al., (2020) 

 

Rajah 1.1, menunjukkan kerangka konseptual secara grafik bagi memberi 

gambaran secara keseluruhan hubungan antara pemboleh ubah dalam kajian ini. 

Terdapat 7 pemboleh ubah tidak bersandar dalam kajian ini. Kesemua pemboleh ubah 

tidak bersandar merupakan ciri PdP STEM untuk diterapkan oleh guru ke dalam 

pembelajaran murid. Ciri PdP STEM tersebut ialah Inkuiri dan penerokaan terbuka, 

kerja berpasukan yang produktif, aplikasi pemahaman STEM, menambah baik jawapan 

Aplikasi pemahaman kandungan STEM 

 

Tahap 
Penguasaan 
Matematik 

Kerja berpasukan yang produktif 

 Inkuiri dan penerokaan terbuka 

 Menambah baik jawapan atau produk 

 Peka kepada isu dan masalah dunia sebenar 

 
Pelbagai jawapan/ penyelesaian dengan justifikasi 

 
Aplikasi kemahiran proses mereka bentuk 

 

Ciri 
PdP 

STEM 

atau produk, aplikasi kemahiran proses mereka bentuk, pelbagai jawapan/penyelesaian 

dengan justifikasi, dan peka kepada isu dan masalah dunia sebenar. Manakala pemboleh 

ubah bersandar dalam kajian ini adalah tahap penguasaan matematik murid Tahun 5 

sekolah kebangsaan di daerah Kuala Selangor.  

 

Pelaksanaan PdP STEM matematik akan ditentukan berdasarkan amalan ciri 

PdP yang diguna pakai oleh guru sewaktu PdP. Tahap pengamalan ciri PdP STEM yang 

diintegrasikan oleh guru akan ditentukan berdasarkan soal selidik yang diberikan 

kepada guru. Ciri PdP STEM yang digunakan oleh guru sewaktu melaksanakan PdP 

akan dikenal pasti dalam mengkaji hubungannya terhadap pemboleh ubah bersandar 

dalam kajian ini iaitu tahap penguasaan matematik murid. Tahap penguasaan 

matematik dalam kajian ini merupakan skor atau gred yang diberikan kepada pelajar 

dalam subjek matematik. Pemberian skor dan gred adalah selaras berdasarkan panduan 

pelaksanaan Pentaksiran Bilik Darjah (PBD) yang telah dikeluarkan oleh KPM. 

Pengkaji akan melakukan analisis dokumen bagi memastikan skor pencapaian yang 

diberikan oleh guru adalah mengikut panduan PBD (KPM, 2019c).  

 

 

1.5 Tujuan Kajian 

 

Kajian ini bertujuan mengkaji hubungan antara amalan ciri PdP STEM guru terhadap 

tahap penguasaan matematik murid tahun 5 sekolah kebangsaan di daerah Kuala 

Selangor, Selangor. 

1.6 Objektif Kajian 

 

Terdapat lima objektif utama dalam kajian ini iaitu: 

1. Mengenal pasti tahap penguasaan (TP) matematik murid Tahun Lima sekolah 

kebangsaan di daerah Kuala Selangor, Selangor. 

2. Mengenal pasti tahap amalan ciri PdP STEM dalam kalangan guru matematik 

Tahun Lima sekolah kebangsaan di daerah Kuala Selangor.  

3. Menentukan sama ada terdapat hubungan antara tahap amalan ciri PdP STEM 

dalam kalangan guru matematik dan tahap penguasaan (TP) matematik Tahun 

Lima sekolah kebangsaan di daerah Kuala Selangor. 

4. Menentukan sama ada terdapat perbezaan yang signifikan antara tahap amalan 

ciri PdP STEM dalam kalangan guru matematik terhadap tahap penguasaan 

(TP) matematik murid Tahun Lima sekolah kebangsaan di daerah Kuala 

Selangor, Selangor.  

5. Meneroka pandangan guru tentang pelaksanaan ciri PdP STEM di dalam bilik 

darjah. 

 

 

1.7 Persoalan Kajian 

 

Lima persoalan kajian telah ditentukan berdasarkan objektif kajian iaitu: 

1. Apakah tahap penguasaan (TP) matematik murid Tahun Lima sekolah 

kebangsaan di daerah Kuala Selangor, Selangor? 

2. Apakah tahap amalan ciri PdP STEM dalam kalangan guru matematik Tahun 

Lima sekolah kebangsaan di daerah Kuala Selangor? 

3. Adakah terdapat hubungan antara tahap amalan ciri PdP STEM dalam kalangan 

guru matematik dan tahap penguasaan (TP) matematik Tahun Lima sekolah 

kebangsaan di daerah Kuala Selangor?  

4. Adakah terdapat perbezaan yang signifikan antara tahap amalan ciri PdP STEM 

dalam kalangan guru matematik terhadap tahap penguasaan (TP) matematik 

murid Tahun Lima sekolah kebangsaan di daerah Kuala Selangor, Selangor? 

5. Apakah pandangan guru tentang pelaksanaan ciri PdP STEM di dalam bilik 

darjah? 

 

 

1.8 Hipotesis Kajian 

 

Hipotesis soalan kajian iii 

H01  Tidak terdapat hubungan antara tahap amalan ciri PdP STEM dalam 

kalangan guru matematik dan tahap penguasaan (TP) matematik Tahun 

Lima sekolah kebangsaan di daerah Kuala Selangor.  

 

Hipotesis soalan kajian iv 

H02  Tidak terdapat perbezaan yang signifikan antara tahap amalan ciri PdP 

STEM dalam kalangan guru matematik terhadap tahap penguasaan (TP) 

matematik murid Tahun Lima sekolah kebangsaan di daerah Kuala 

Selangor, Selangor 

1.9 Kepentingan Kajian 

 

Kajian yang dijalankan ini mempunyai kepentingan menyeluruh kerana ia dapat 

membantu pelbagai pihak terutamanya pelajar, guru, PPD, JPN dan pihak KPM. 

Dengan menentukan ciri PdP STEM yang lebih bersesuaian, ia dapat membantu 

meningkatkan pencapaian matematik murid dan seterusnya memastikan mereka untuk 

lebih berdaya saing pada masa akan datang yang dipacu dengan ekonomi STEM 

(Kementerian Pendidikan Malaysia, 2016). Selain itu, hasil kajian ini turut dapat 

memberikan ruang kepada murid untuk melalui proses PdP STEM yang memberi 

impak terhadap pembentukan jati diri serta meningkatkan keupayaan dari aspek 

pemikiran kritis untuk menyelesaikan masalah harian mereka. 

 

Dapatan kajian ini juga dapat digunakan oleh warga pendidik untuk memilih 

dan menerapkan ciri-ciri PdP STEM yang lebih bersesuaian dalam pengajaran 

matematik mereka. Melalui pendekatan ini, ia mampu diantaranya meningkatkan 

pencapaian matematik murid dan prestasi akademik sekolah sekali gus memartabatkan 

nama KPM di persada antarabangsa. Selain itu, Jabatan Pendidikan Negeri (JPN) dan 

Pejabat Pendidikan Daerah (PPD) turut dapat menggunakan dapatan kajian ini sebagai 

panduan untuk menganjurkan kursus atau membangunkan modul yang bersesuaian 

dalam menerapkan ciri PdP STEM guru yang sesuai terutama dalam subjek matematik 

di sekolah rendah. Khususnya bagi pihak KPM, hasil kajian ini dapat membantu untuk 

menentukan sejauh mana pengamalan ciri PdP STEM yang digariskan telah 

dilaksanakan oleh warga pendidik di peringkat sekolah agar kualiti pendidikan dan 

pencapaian murid dapat ditingkatkan dari semasa ke semasa. Hal ini penting kerana 

secara tidak langsung ia akan turut mempengaruhi keputusan TIMSS dan PISA. Ini 

selaras dengan kajian yang dilakukan oleh Fern dan Matore (2020) yang menyatakan 

melalui amalan PdP STEM yang berkesan, pencapaian murid dalam matematik dapat 

ditingkatkan dan sekali gus dapat melonjakkan kedudukan negara dalam TIMSS dan 

PISA ke kedudukan yang lebih baik. 

 

 

1.10 Batasan Kajian 

 

Kajian yang dijalankan ini berfokus kepada amalan ciri PdP STEM yang diamalkan 

oleh guru dan hubungannya terhadap tahap penguasaan matematik murid Tahun 5 

sekolah kebangsaan. Kajian ini hanya melibatkan guru matematik tahun 5 sekolah 

kebangsaan di daerah Kuala Selangor sahaja. Kajian ini melibatkan 73 orang guru 

matematik dengan kelas matematik Tahun Lima yang diajar.  

 

Tahap penguasaan pula merujuk pada tahap penguasaan matematik murid tahun 

5 sekolah kebangsaan yang diajar oleh sampel kajian. Sampel kajian mengajar 

matematik mengikut takwim yang dirancang berdasarkan Rancangan Pengajaran 

Tahunan (RPT) yang dibina mengikut perancangan Panitia di peringkat sekolah 

masing-masing. Pemberian skor tahap penguasaan adalah selaras dengan berpandukan 

panduan pelaksanaan Pentaksiran Bilik Darjah (PBD) yang telah dikeluarkan oleh 

pihak KPM. 

1.11    Definisi Operasional 

 

Definisi operasi merupakan definisi sesuatu perkataan yang digunakan berdasarkan 

kefahaman dan kesesuaian pengkaji (Hussain, 2018). Untuk mengelakkan kekeliruan 

dan memastikan persepsi yang sama mengenai pemboleh ubah yang digunakan dalam 

kajian ini, berikut diterangkan secara ringkas berkaitan definisi operasional bagi setiap 

pemboleh ubah yang terlibat.  

 

 

1.11.1 Sains, Teknologi, Engineering, dan Matematik (STEM) 

 

STEM merupakan akronim bagi  Sains, Teknologi, Engineering, dan Matematik 

(STEM). Menurut (KPM, 2016), STEM dalam kurikulum terbahagi kepada tiga aspek 

iaitu bidang pembelajaran (di sekolah dan di peringkat tertiari), pakej mata pelajaran 

(berdasarkan kombinasi mata pelajaran pengkhususan STEM) dan Pendekatan PdP. 

Dalam konteks kajian ini, PdP STEM merujuk kepada suatu pendekatan pengajaran 

yang diamalkan oleh guru matematik sewaktu melaksanakan PdP. Terdapat tujuh 

amalan PdP STEM yang dikaji dalam kajian ini iaitu inkuiri dan penerokaan terbuka, 

kerja berpasukan yang produktif, aplikasi pemahaman STEM, menambah baik jawapan 

atau produk, aplikasi kemahiran proses mereka bentuk, pelbagai penyelesaian dengan 

justifikasi, dan peka kepada isu dan masalah dunia sebenar 

1.11.2 Inkuiri dan penerokaan terbuka 

 

Inkuiri bermaksud mencari maklumat, menyoal dan menyiasat suatu fenomena yang 

berlaku di persekitaran (Basri, 2020). Peranan guru dalam pendekatan inkuiri adalah 

sebagai pembimbing dan fasilitator (Tjiptiany et al., 2016). Inkuiri dan penerokaan 

terbuka adalah suatu pendekatan yang diamalkan oleh guru dalam membimbing dan 

menggalakkan pelajar mendapatkan maklumat daripada pelbagai sumber atau 

meneroka sesuatu isu yang berkaitan dengan objektif pembelajaran. Dalam konteks 

kajian ini, inkuiri dan penerokaan terbuka merujuk kepada amalan guru untuk 

membimbing murid mencari dan meneroka maklumat daripada pelbagai sumber yang 

dapat membina kefahaman murid berkaitan konsep matematik. 

 

 

1.11.3 Kerja berpasukan yang produktif 

 

Wheelan (2010) menjelaskan  kerja berpasukan yang produktif ialah kebolehan pelajar 

membina hubungan baik dan berinteraksi dengan pelajar lain untuk bekerja secara 

efektif demi mencapai objektif yang sama. Kerja berpasukan dapat melatih murid untuk 

berinteraksi, berkongsi maklumat, membuat keputusan dan memikul tanggungjawab 

bersama bagi melakukan tugas yang ditetapkan (Ngadiman & Jamaludin, 2018). Dalam 

kajian ini, kerja berpasukan merujuk kepada aktiviti yang melibatkan interaksi dan 

perbincangan antara murid untuk mencapai matlamat kumpulan. 

1.11.4 Aplikasi pemahaman STEM 

 

Aplikasi bermaksud melaksanakan atau menggunakan pada amalan (Kamus Dewan, 

2007).  Aplikasi pemahaman STEM bermaksud mengaplikasikan dan 

mengintegrasikan pengetahuan, kemahiran dan nilai STEM dengan betul dalam 

kehidupan seharian, masyarakat dan persekitaran (KPM, 2016a). Aplikasi pemahaman 

STEM dalam konteks kajian ini adalah aktiviti pembelajaran yang memerlukan murid 

mengaplikasikan pemahaman sedia ada dalam Sains, Teknologi, Kejuruteraan, 

Matematik (STEM) ke dalam aktiviti PdP yang dijalankan.  

 

 

1.11.5 Menambah baik jawapan atau produk 

 

Menambah baik bermaksud penambahbaikan sesuatu proses, perbuatan, tindakan dan 

sebagainya (Kamus Dewan, 2007). Manakan dalam konteks kajian ini, menambah baik 

jawapan atau produk merujuk kepada peluang yang diberikan guru kepada pelajar untuk 

menambah baik jawapan, produk atau hasil kerja dalam tempoh masa yang tertentu. 

 

 

1.11.6 Aplikasi kemahiran proses mereka bentuk 

 

Reka bentuk ialah pengetahuan tentang penyusunan bahan secara terancang untuk 

menghasilkan sesuatu produk yang memberi impak kepada kehidupan manusia (KPM, 

2016).  Aplikasi kemahiran proses mereka bentuk merujuk kepada peluang yang 

diwujudkan guru dalam PdP untuk pelajar menyusun dan menghasilkan suatu bahan 

yang berkaitan dengan objektif pembelajaran. 

 

 

1.11.7 Pelbagai jawapan/penyelesaian dengan justifikasi 

 

Justifikasi bermaksud sesuatu alasan  yang menjadikan sesuatu perkara wajar dilakukan 

atau diberikan (Kamus Dewan, 2007). Justifikasi penting untuk menggalakkan pelajar 

berfikir secara kritis terhadap sesuatu perkara. Hal ini bagi memastikan pelajar berfikir 

secara lebih rasional sebelum memberikan beberapa jawapan atau penyelesaian. Dalam 

konteks kajian ini, pelbagai jawapan dengan justifikasi merujuk kepada peluang yang 

diwujudkan oleh guru untuk pelajar memberikan lebih dari satu jawapan dengan 

memberikan alasan yang munasabah untuk setiap jawapan yang dikemukakan. 

 

 

1.11.8 Peka kepada isu dan masalah dunia sebenar 

 

Antara kelebihan melaksanakan PdP STEM adalah memberi peluang dan pendedahan 

kepada murid untuk menyelesaikan masalah dalam konteks dunia sebenar (KPM, 

2018). Peka kepada isu dan masalah dunia sebenar dalam konteks kajian ini merujuk 

kepada penglibatan murid membuat pemerhatian dan mengaitkan pengetahuan, 

kemahiran dan nilai sedia ada dengan masalah sebenar. 

1.11.9 Tahap Penguasaan Matematik 

 

Tahap Penguasaan merupakan satu bentuk pernyataan pencapaian yang menunjukkan 

perkembangan pembelajaran murid (KPM, 2016a). Terdapat enam Tahap Penguasaan 

yang menunjukkan aras penguasaan yang disusun secara hierarki dan digunakan untuk 

tujuan rujukan pencapaian murid bagi setiap mata pelajaran. Tahap penguasaan 

minimum bagi semua mata pelajaran ditetapkan pada Tahap Penguasaan 3 (KPM, 

2016a). Dalam konteks kajian ini, tahap penguasaan matematik merujuk kepada skor 

tahap penguasaan yang diperoleh oleh murid tahun 5 dalam subjek matematik. Skor 

pencapaian diberikan oleh guru dengan berpandukan amalan Pentaksiran Bilik Darjah 

(PBD). PBD merupakan pentaksiran yang berterusan dalam sesi pengajaran dan 

pembelajaran bagi mendapatkan maklumat tentang perkembangan, kemajuan, 

kebolehan dan pencapaian murid (KPM, 2019). 

 

 

1.12 Rumusan 

 

Secara ringkasnya, bab ini mengupas latar belakang, tujuan, objektif, dan kepentingan 

kajian yang dijalankan. Kajian ini dijalankan bertujuan menganalisis ciri-ciri PdP 

STEM yang diamalkan oleh guru dalam pengajaran matematik dan hubungannya 

terhadap tahap penguasaan matematik murid Tahun 5 sekolah kebangsaan di Kuala 

Selangor, Selangor. Kajian ini sesuai dengan keperluan pendidikan masa kini yang 

menitik beratkan pengetahuan dan kemahiran STEM bagi melahirkan murid yang dapat 

bersaing di era teknologi ini. 

Kajian ini dilakukan untuk memberi maklumat kepada seluruh warga pendidik 

berkaitan ciri PdP STEM yang sesuai dalam mata pelajaran matematik di sekolah 

rendah agar dapat meningkatkan penglibatan murid di dalam kelas, membentuk 

kefahaman konsep yang mendalam seterusnya meningkatkan pencapaian matematik 

murid. Kajian ini diharapkan dapat membantu meningkatkan kualiti pendidikan di 

negara kita agar dapat melahirkan modal insan yang berpengetahuan, berfikiran kritis 

dan kreatif, dan berkemahiran tinggi sekali gus dapat meningkatkan pencapaian 

matematik negara dalam TIMSS dan PISA. 

 

Bab seterusnya pula akan membincangkan berkaitan kajian literatur yang telah 

dijalankan oleh beberapa pengkaji dalam bidang STEM.   




